
an dofir géif ech proposéieren, datt mer déi och net 
matdroen.
M. Fernand Etgen, Président | Merci, Madamm 
Ahmedova. An d’Wuert huet direkt d’Madamm 
Nathalie Oberweis gefrot.
Mme Nathalie Oberweis (déi Lénk) | Merci nach eng 
Kéier. Mir kënnen dat hei net matdroen, well fir eis de 
RENLA e gudden Outil ass. Mir hätten eis gewënscht, 
et wär méi wäit gaangen, eeben déi Prioriséierung, déi 
elo net méi do ass, wär nach dra gewiescht. Also, fir 
eis ass dat heiten elo net matzedroen. Mir wësse wuel, 
dass een, wann ee géint d’Wunnengsnout wëll vir-
goen, méi Moyene brauch. Dat ass méi Aarbecht. Mir 
mengen, dofir soll een de Gemengen dann och effek-
tiv méi Moyene ginn, fir géint déi Kris virzegoen, mee 
awer net manner Outilen.
M. Fernand Etgen, Président | Merci, Madamm 
Oberweis. An da geet d’Wuert un den Auteur vun der 
Motion, den Här Lies.
M. Marc Lies (CSV) | Jo, merci, Här President fir 
d’Wuert. Bon, ech mengen, et ass elo just och rieds 
gaang vum Dialogue structuré. Ech hat virdrun nach 
kuerz mam Kolleeg Emile Eicher geschwat, dee Presi-
dent ass vum Syvicol, dem Syndicat vun de Gemengen, 
wou natierlech en Dialogue structuré an de leschte 
Méint a Jore gefouert ginn ass. Mir sinn eis just effektiv 
net eens iwwert d’Aart a Weis, wéi d’Ëmsetzung vum 
RENLA gemaach ginn ass. Et stellt keen de Regëster 
en tant que tel a Fro. Ech hunn dat och virdru gesot, 
datt et wichteg ass, datt e Fichier do entsteet, op dee 
jiddweree kann zréckgräifen. Et hätt een dat Ganzt och 
nach anescht kënnen en place setzen, strukturéieren, 
ëmsetzen um regionale Plang, um lokale Plang, fir 
datt eeben déi Leit, déi à besoins spécifiques sinn, eng 
Ulafstell fannen, fir dann och kënnen ze froen: „Wou 
fannen ech eng erschwénglech Wunneng?“
Dofir mengen ech, dee Regëster, deen awer an … 
Wa Beamten aus dem Ministère vun den Aides au lo-
gement soen, datt eeben dee Fichier zu enger Usine 
à gaz ka ginn, mengen ech, ass et awer wichteg, datt 
schnellstméiglech eng Evaluatioun um Terrain ge-
maach gëtt, fir ze kucken, ob déi Usine à gaz net de-
finitiv entstan ass duerch dat Ganzt. An ech mengen, 
dat ass den A an den O vun deem Ganzen. An ech hu 
virdrun der DP-Kolleegin och ganz gutt nogelauschtert, 
déi och vun esou enger Evaluatioun geschwat huet, 
also da ginn ech dervun aus, datt dëst dann awer trotz-
deem eng Zoustëmmung fënnt, well, ech mengen, et 
geet eis drëm, eng Evaluatioun vun deem Ganzen ze 
maachen, an déi soll dann och schnellstméiglech ge-
maach ginn.
Merci.
M. Fernand Etgen, Président | Merci, Här Lies. Da 
geet d’Wuert un den Här Sven Clement.
M. Sven Clement (Piraten) | Merci, Här President. Ech 
soen et ganz kuerz. Mir wäerten eis bei där heiter Mo-
tioun enthalen, aus engem ganz einfache Grond: Dës 
Chamber huet, Stand den 18. Juli, eng 86 Säite laang 
Lëscht u genau esou Fuerderungen un dës Chamber: 
Fuerderungen, fir eppes ze evaluéieren, Fuerderun-
gen, fir e Rapport ze kréien, Fuerderungen, fir datt mer 
eis mat eppes eng Kéier méi spéit befaassen. Dat ass 
net nëmmen dës Legislatur, do stinn deelweis Saachen 
drop, déi schonn e puer Legislaturen zréckleien.
An ech sot dat elo schonn eng Kéier ëffentlech: Ech 
sinn der Meenung, datt d’Chamber eng speziell Kom-
missioun u sech iergendwann brauch, fir dee Suivi 
vun där Politick ze maachen, well mir bréngen et net 
méi fäerdeg. Mir stëmme Motiounen drop an der-
widder, wou mer eis d’Wuert ginn, mir géifen eppes 
evaluéieren, an herno geschitt et net. Ech verstinn 

d’Intentioun hannert der Motioun, ech fannen et och 
ganz sympathesch, eng Evaluatioun ze maachen, mee 
mir sollten eis endlech d’Moyene ginn, dann och déi 
Evaluatiounen ze maachen. A soulaang mir déi Moy
enen net gesinn, wäerte mer op alle Fall net derzou 
bäidroen, datt déi Lëscht nach méi laang gëtt – well 
86 Säiten opzeschaffen, ech mengen, domadder si 
mer schonn zwou Legislaturen amgaang!
Merci.
M. Fernand Etgen, Président | Merci, Här Clement. 
Dann huet de Logementsminister, den Här Henri Kox, 
d’Wuert gefrot.
M. Henri Kox, Ministre du Logement | Also, ech 
mësche mech jo net gär ze vill hei an. Ech wollt awer 
just op déi „Usine à gaz“ reagéieren. Et ass alles alles 
anescht wéi eng Usine à gaz, eebe well mer end-
lech Transparenz erabruecht hunn! A mir hate just de 
Contraire virdrun, well et à la tête du client gaangen 
ass.
Wat de RENLA selwer ugeet: Éischtens steet am Ge-
setz, dass deen eréischt an zwee Joer en place ass, an 
zweetens steet awer am Gesetz och selwer nach dran, 
dass de LISER op d’Donnéeën zréckgräife kann. A wéi 
der wësst, bréngt de LISER sechs bis siwen Etüde 
pro Joer eraus. An de LISER wäert als éischt d’Aufgab 
kréien, nämlech, soubal dat heiten en place ass, och 
déi Evaluatioun stänneg ze begleeden an natierlech 
deen Dialogue structuré ze animéieren, fir Decisiou-
nen ze treffen. Mee dat geet am demokrateschen a 
kloer ausgeschwate Prozess an dat, mengen ech, hu 
mer awer iwwert déi ganz Zäit vun annerhallef Joer, 
wou mer hei un deem Gesetz zesummen Adapta
tioune gemaach hunn, och realiséiert.
Merci.
M. Fernand Etgen, Président | Merci, Här Minister.
Ech mengen, da kënne mer elo zum Vott vun der Mo-
tioun Nummer 2 kommen.
Vote sur la motion 2
D’Ofstëmme fänkt un. Mir maachen de Vote par pro-
curation. De Vott ass ofgeschloss.
D’Motioun Nummer 2 ass bei 24 Jo-Stëmme géint 34 
Nee-Stëmme bei 2 Abstentiounen ofgeleent.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par  
M. Jean-Marie Halsdorf), Léon Gloden, Jean-Marie 
Halsdorf, Mme Martine Hansen, MM. Max Hengel, Aly 
Kaes (par Mme Nancy Arendt épouse Kemp), Marc Lies,  
Mme Elisabeth Margue (par M. Laurent Mosar),  
M. Georges Mischo, Mme Octavie Modert, MM. Laurent 
Mosar, Gilles Roth, Jean-Paul Schaaf, Marc Spautz, Serge 
Wilmes (par M. Marc Lies), Claude Wiseler et Michel 
Wolter ;
MM. Jeff Engelen, Fernand Kartheiser et Fred Keup (par  
M. Fernand Kartheiser).
Ont voté non : Mme Barbara Agostino, MM. Guy Arendt, 
André Bauler, Gilles Baum, Mme Simone Beissel,  
MM. Frank Colabianchi, Fernand Etgen, Gusty Graas,  
Mme Carole Hartmann (par M. Gusty Graas), MM. Pim 
Knaff, Claude Lamberty et Mme Lydie Polfer (par  
Mme Barbara Agostino) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;

Mmes Myriam Cecchetti et Nathalie Oberweis ;
M. Roy Reding.
Se sont abstenus : MM. Sven Clement et Marc Goergen.

4. 7938 – Projet de loi relative aux aides 
individuelles au logement

Den nächste Punkt um Orde du jour vun haut de 
Mëtten ass de Projet de loi 7938 iwwert d’Logements-
bäihëllefen. D’Riedezäit ass nom Basismodell fest
geluecht. A Rapportrice ass nach eng Kéier d’Madamm 
Semiray Ahmedova. Madamm Ahmedova, Dir hutt 
d’Wuert.
Rapport de la Commission du Logement
Mme Semiray Ahmedova (déi gréng), rapportrice | 
Merci, Här President. Här President, Här Minister, Dir 
Dammen an Dir Hären, dëse Gesetzesprojet gesäit 
d’Reform vun den Aide-individuellë vir, déi am Be
räich Logement wäerten ausbezuelt ginn an déi geziilt 
un d’Locatairen a Proprietäre wäerte goen. Zousätz-
lech kënnt eng Panoplie u Verännerungen a Verein-
fachungen an domadder och Transparenz an dësem 
Gesetz, wat d’Aiden ugeet. D’Reform vum Gesetz vun 
1979 schaaft méi Kloerheet an ass der haiteger Situa- 
tioun vum Logementsmarché natierlech vill besser 
ugepasst. Dëse Projet enthält och weider Moossna-
men, déi dem Bausecteur hëllefen an deen och ën-
nerstëtze wäerten.
Den Zougang zu den Hëllefe fir d’Locatairë gëtt erwei-
dert, dat heescht, datt méi Leit Urecht hunn op eng 
Aide, an natierlech vereinfacht, wat d’Prozeduren 
ugeet. Fir Iech e konkreet Beispill hei ze nennen: Zum 
Beispill geet d’Garantie locative vu 40 % op ganzer 
50 % erop. A fir déi kënnen ze kréien, brauch een och 
keng dräi Méint Garantie locative virleien ze hunn.
Bis elo war et och esou, datt ee misst, wann ee vun 
deenen Aidë profitéiert huet, zéng Joer an der sel-
wechter Wunneng wunne bleiwen. An elo ass et esou, 
datt mer vun deenen zéng Joer op zwee Joer erof-
gaange sinn, fir och deene Leit méi Flexibilitéit kën-
nen ze ginn.
Schlussendlech beräichert de Gesetzesprojet de Bou-
quet vun den Hëllefe mat zwee neien Hëllefsmëttelen, 
andeems mer e Bonus fir d’Schafe vun integréierte 
Logementer a e Verbesserungsbonus, wat d’energee
tesch Sanéierung ugeet, aféieren. Ech wäert natierlech 
méi explizitt am Detail dorop agoen. Den Topup Klima-
bonus ass fir Stéit geduecht mat engem nidderegen 
Akommes a wäert nach zousätzlech zu enger PRIMe 
House ausbezuelt ginn.
D’Mesüre betreffend haaptsächlech de Soutien vum 
Bausecteur sinn d’Erhéijung vum Plaffong vun der 
staatlecher Garantie beim Kaf vun enger Wunneng, 
d’Erhéijung vum Plaffong vun den Zënssubventiounen, 
wann een een oder méi Kanner huet, an eng extra 
Primm fir d’Kreatioun vun enger integréierter Wun-
neng.
Ausserdeem gëtt et eng nei Subventioun, déi an der 
Zäit limitéiert ass. Dat ass eng „prime compensatoire 
conjoncturelle“ vu ganzer 20.000 Euro an déi gëtt aus-
bezuelt, wann een eng Wunneng bis Enn 2024 kaaft 
huet.
D’„garantie de l’État“: Am Fall, wou de Finanzement 
vun engem Prêt hypothécaire schwéier ze kréien ass, 
kann de Staat natierlech hei als Garant, Bierg, aspran-
gen. An deem Sënn hëlt de Gesetzesprojet notamment 
déi follgend Ännerunge vir: Erhéijung vum maximale 
Betrag vun der Garantie vu ronn 18.000 Euro op ganzer 
26.000 Euro. Zweete Punkt: D’Spuerkonditiounen – wat 
ee vu Sue soll op d’Säit leeën – leien elo bei 1.000 Euro 

am Joer anstatt 290, an dozou kënnt nach e Bonus vun 
10 %, dee vum Staat ausbezuelt gëtt. Hei muss awer 
3 Joer gespuert ginn, bevir den Akt, de Kafakt, ënner-
schriwwe gëtt. Den drëtte Punkt ass, datt d’Akommesli-
mitt dee Moment och de ganze Menage betruecht.
D’Prime d’épargne, d’Spuerprimm, gouf komplett 
iwwerschafft, fir d’Leit ze motivéieren an ze encoura-
géieren, e weesentleche Spuereffort ze maachen, fir 
en néidegt initiaalt Kapital opzebauen. A wéi ech scho 
virdru gesot hunn, kënnt heizou natierlech e Bonus 
vun 10 %. Wann een dat Ganzt iwwer 10 Joer kuckt, 
schwätze mer hei vun engem Bonus, dee bei 5.000 
Euro ka leien.
D’„prime pour aménagements spéciaux de loge-
ments répondant aux besoins de personnes en situa-
tion de handicap“: Hei hate mir bis elo Hëllefe fir Leit, 
déi eng kierperlech Behënnerung hunn. Dat ännert 
sech an ab elo ginn all déi Leit consideréiert, déi eng 
sensoriell, eng mental, eng kognitiv oder eng phy-
sesch Behënnerung hunn. An hei geet de gesamte 
Montant, also de gesamte Betrag, vu 15.000 op gan-
zer 20.000 Euro erop.
D’„prime d’amélioration pour rénovations énergé-
tiques“ ass en zousätzleche Bonus vu bis zu 100 % 
vum Subsid, dee vun der Ëmweltverwaltung, also 
dem Ëmweltministère, ausbezuelt gëtt. Virdrun hunn 
ech d’PRIMe House, mengen ech, genannt – oder 
net? –, mee op jidde Fall kritt ee par rapport zu der 
PRIMe House nach en zousätzleche Bonus fir déi 
energeetesch Verbesserung vu sengem Haus. An hei 
schwätze mer awer vu Stéit mat engem niddregen 
Akommes, déi et méi einfach wäerte gemaach kréien, 
fir energeetesch Subventiounen och kënnen ze kréien 
an energeetesch Aarbechte kënnen ze ënnerhuelen.
D’„conditions générales relatives aux aides individu-
elles au logement“: Ab elo gëtt de Revenu net gekuckt 
an net méi de Revenu brut. D’Detailer – natierlech zu 
all Revenu – stinn explizitt a mengem schrëftleche Rap-
port. Weider Konditioune sinn: Et muss ee selwer an 
der Wunneng wärend zwee Joer wunne bleiwen. Drëtt 
Konditioun – e wichtegen a ganz pertinente Punkt –: 
Déi minimal Surface fält ewech. Also, dat war eng „sur-
face utile d’habitation“, déi virgeschriwwe war, an déi 
ass elo ewechgefall, well et geet ee jo dervunner aus, 
datt all déi Saachen an engem Bautereglement op 
kommunalem Niveau festgeluecht sinn. Dëst erliich-
tert och déi Prozedur, wat d’Demande ugeet, well da 
mussen déi Leit natierlech net ufänken, ëmmer erëm 
bei all Projet all Quadratzentimeter nozerechnen, fir 
ze kucken, ob een eligibel ass, fir eng Primm ze kréien 
oder net.
De véierte Punkt ass e Phenomeen, dee mer hei zu 
Lëtzebuerg kennen. Net ganz oft, wëll ech elo net 
soen, mee et huet een awer trotzdeem oft wierklech 
grouss Haiser, wou schlussendlech vläicht eng oder 
zwou Persounen dra wunnen an déi natierlech net 
ganz optimal ausgenotzt sinn. Do hu mer am Fong 
eng Neierung am Gesetz agefouert: Mir erméig
lechen, datt en Deel vum Logement, also vum Haus, 
ka verlount ginn. An domadder verankere mer dat 
Ganzt natierlech engersäits juristesch a mir erlaben 
deene Leit iwwerhaapt, datt dat méiglech ass. An dat 
ass och méiglech duerch déi Einliegerwohnung – also 
op Däitsch ass et „Einliegerwohnung“ an op Fran-
séisch ass et „logement ...“
Plusieurs voix | ... „intégré“.
Mme Semiray Ahmedova (déi gréng), rapportrice | 
… „intégré“. Merci villmools!
Une voix | … „inclusif et intégré“.
Mme Semiray Ahmedova (déi gréng), rappor-
trice | ... „inclusif et intégré“. An et kritt een och 

Subventiounen, fir déi kënnen ze maachen. Merci vill-
mools. Jo, et war e laangen Debat virdrun.
Ech kommen och, wéi et sech gehéiert, zu deene ver-
schiddenen Avisen. Mir haten natierlech Avise vum 
Staatsrot, déi u sech ... Ech wäert elo net am Detail 
drop agoen, well et steet wierklech alles a mengem 
schrëftleche Rapport, mee eng Remark, déi interes-
sant war, ass: Am Gesetz war keng Limitt vum Pouvoir 
vum Minister dragesat ginn. An natierlech hu mer dat 
duerch Rektifikatiounen – Amendementer – geän-
nert, soudatt de Minister säi legale Kader gesat krut. 
Duerch Amendementer an Textännerungen hu mer 
natierlech och dem Staatsrot Rechnung gedroen an 
all d’Opposition-formellë sinn an deem Sënn och op-
gehuewe ginn.
Mir kruten och weider Avise vun der Chambre des 
Fonctionnaires et Employés publics, der Chambre des 
Salariés, der Commission nationale pour la protection 
des données, vum Syvicol an dem OAI, dem Ordre 
des architectes et des ingénieurs-conseils.
Allgemeng gëtt natierlech begréisst, datt d’Aiden 
erhéicht ginn. Et gëtt och begréisst, datt vill méi Leit 
dovunner kënne profitéieren. D’Kritick war, datt d’Zëns-
subventioun hätt kënnen och e bësse méi héich uge-
sat ginn. Positiv war natierlech, datt mer méi Menagë 
wäerten an d’Eligibilitéit kréien, fir vun deene Subside 
kënnen ze profitéieren – also vun den Aiden –, an datt 
och natierlech e kloren a méi strukturéierten Opbau 
vun den Hëllefen endlech am Gesetz verankert gëtt a 
kënnt.
D’Aarbechte vun der Logementskommissioun: Den 
Depot vun dësem Gesetz ass de 24. Dezember 2021 
vum Minister gemaach ginn. Den 13. Januar 2022 
ass dat Gesetz un d’Logementskommissioun verwise 
ginn. D’Presentatioun vum Gesetz krute mir vum Mi-
nister de 6. Januar 2022 an do sinn ech och als Rap-
portrice vum Projet genannt ginn. Den 20. Mee 2022 
huet d’Regierung eng éischt Rei vun Amendementer 
deposéiert. De 26. September 2022 huet d’Regie-
rung eng zweet an den 21. Juni 2023 eng drëtt Rei 
vun Amendementer deposéiert. De 5. Juli vun dësem 
Joer huet d’Logementskommissioun op Basis vun den 
Avise vum Staatsrot eng Rei parlamentaresch Amen-
dementer och ugeholl. De Rapport ass da schlussend-
lech d’lescht Woch, de 17. Juli, an der Kommissioun 
ugeholl ginn – also unanime ugeholl gi souguer.
Dëst ass mäi leschte Rapport zum Logement an ech 
wëll nach eng Kéier, och wann ech et scho virdru ge-
maach hunn, wierklech jidderengem e grousse Merci 
soen. Ech wëll wierklech all de Membere vun der 
Logementskommissioun Merci soen. Fir mech war et 
ëmmer wierklech egal, ob een en Oppositiounsmem-
ber oder Majoritéitsmember war, Haaptsaach, mir hu 
gestridden, mir hu geschwat, mir hunn dat Ganzt wei-
dergefouert!
De Logement ass sécherlech e Sujet, dee fir vill Kritick 
suergt, an et mécht ee sech sécherlech net beléift 
mat dësem Sujet. Ech hunn et jo selwer gemierkt: 
Egal, wat ech zum Logement gesot hunn, ass ganz 
séier zréckgeschoss ginn. Mee ech kann Iech soen: 
A mengem Häerze weess ech, datt mir dat Ganzt, 
déi ganz Problematik, virugedriwwen hunn, datt 
mer richteg Jalone gesat hunn, vläicht net déi per-
fekt, mee et ass wichteg, datt mer dat Ganzt natier-
lech esou weiderdreiwen. Et sinn nach ni esou vill 
Gesetzer am Logement gestëmmt ginn an ech kann 
Iech soen: Wierklech all eenzelt Gesetz, dat vun Noem 
oder vu Wäitem eppes mam Logement ze dinn hat, 
ass iwwerschafft ginn oder et ass op d’mannst driw-
wer diskutéiert ginn!
Plusieurs voix | Très bien!

Mme Semiray Ahmedova (déi gréng), rapportrice | 
Dat gesot, soen ech Iech natierlech e grousse Merci 
fir d’Opmierksamkeet an ech ginn de leschten Accord 
zum Logement vu menger Fraktioun. Merci!
Plusieurs voix | Très bien!
M. Fernand Etgen, Président | Merci villmools der 
Madamm Rapportrice Semiray Ahmedova.
An d’Wuert huet elo den éischten ageschriwwene 
Riedner, an dat ass den honorabelen Här Marc Lies.
Discussion générale
M. Marc Lies (CSV) | Jo, merci, Här President. Ech 
maachen et hei vum Pult aus. Ech wéilt och natierlech 
der Madamm Ahmedova e ganz, ganz décke Merci 
soe fir deen ausféierleche Rapport, dee se gemaach 
huet. Léift Semiray, dir nach eng Kéier merci fir déi 
kollegial Aarbecht an deene leschte Wochen! Wéi ge-
sot, och wéi s de gesot hues: Et waren heiansdo Dis-
kussiounen, mee ech mengen, déi gehéieren derzou. 
Mee et soll een dat wierklech och op eng Aart a Weis 
maachen, déi am Respekt ass – an ech betounen: 
am Respekt! An dofir dir nach eng Kéier e ganz, ganz 
décke Merci fir dës Aarbecht!
Ech mengen, dëst Gesetz wäert och den Accord 
vun der CSV fannen. Et ass, wéi de Minister virdru 
gesot huet: Ech mengen, dat ass aus dem 1979er 
Gesetz erausgekoppelt ginn. Déi Primmen, déi hei 
ugehuewe ginn, déi si sécherlech wichteg a richteg. 
Ech mengen, mir wëssen et alleguerten, datt de Wun-
nengsmaart ëmmer méi onerschwénglech gëtt. An et 
sinn nach eng ganz Partie Leit dobaussen, déi Hëllef 
brauchen, an aus deem Grond ass dat sécherlech och 
ze ënnerstëtzen, wat hei drasteet.
Ech picke just een Element eraus, dat vun der Einlie
gerwohnung, wéi virdru gesot ginn ass, datt een e 
grousst Haus beispillsweis an zwee splécke kann. 
Datt och do eng Primm dann dofir ausbezuelt gëtt 
bei der Kreatioun vun esou enger Einliegerwohnung, 
ass sécherlech déi richteg Saach, fir dat dann och ze 
erméiglechen an Zukunft, datt dat dann och weider 
oder zousätzlech ënnerstëtzt gëtt, fir deem Rechnung 
ze droen.
Ech hunn elo just eng Remark ze maachen, vu datt 
elo ... Dëser Deeg konnt een och an der Press liesen, 
datt ee Geriichtsurteel erfollegt ass, wou eng Per-
soun geplot huet ... geklot huet, pardon. En ass och 
geplot domat, jo, mee wou e geklot huet, wou en aus 
dräi Wunnengen der wollt zwielef maachen. Bon, ech 
mengen, et ass jo d’Iddi, fir méi Wunnraum ze schafen. 
Den Enregistrement huet dat allerdéngs anescht gesi 
beim Taux super-réduit, datt et sech hei net ëm eng 
Kreatioun vu Wunnengen handelt. An duerfir, mengen 
ech, wär et wichteg, déi Gesetzgeebung – Här Minister, 
ech kucken dann op Iech – do am Regierungsrot eng 
Kéier, wat d’TVA-Gesetzgeebung ugeet, op de Leescht 
ze huelen, wann eeben den Enregistrement et op déi 
eng Aart a Weis interpretéiert an dann d’Geriicht et op 
déi aner Aart a Weis interpretéiert.
En fin de compte ass d’Zil vun eis alleguerten, datt jo 
méi Wunnenge geschaf ginn, ergo sollt dat dann dee 
Moment och kënnen ënnerstëtzt ginn. An duerfir, bei 
der Interpretatioun schéngt awer den Enregistrement 
do eng aner Vue ze hunn wéi elo d’Geriicht. An aus 
deem Grond wär et wichteg, do Kloerheet ze schafen, 
well eiser aller Zil ass jo, datt an Zukunft méi Wun-
nenge geschaf ginn. An duerfir dat vläicht just nach 
als Remark gemaach.
A pour le reste ginn ech den Accord am Numm vun 
der CSV-Fraktioun. Merci.
Une voix | Très bien!

M. Fernand Etgen, Président | Merci villmools, Här 
Lies. An nächsten ageschriwwene Riedner ass déi 
honorabel Madamm Barbara Agostino. Madamm 
Agostino, Dir hutt d’Wuert.
Mme Barbara Agostino (DP) | Här President, léif 
Kolleeginnen a Kolleegen, enges Daags Proprietär 
vun deenen eegene véier Wänn ze ginn, ass en Dram, 
dee fir déi allermeescht nach ëmmer geneesou ak-
tuell ass wéi virun 20 Joer. Allerdéngs ass et iwwert 
d’Joren ëmmer méi schwéier ginn, dësen Dram och 
an d’Realitéit ëmzesetzen. Grad déi Jonk musse sech 
oft d’Fro stellen, wéi se sech hiren eegenen Ënner-
daach ouni Hëllef vun den Elteren oder Grousseltere 
leeschte kënnen.
Besonnesch an dësem Moment ass d’Situatioun am 
Logement ganz komplizéiert. Et gëtt ëmmer méi 
schwiereg, eppes um normale Marché ze fannen. 
Laang Zäit sinn d’Präisser ongebremst ëmmer weider 
geklomm. Mam Krich an der Ukrain, de Liwwereng-
päss an der héijer Inflatioun hunn d’Baukäschten 
nach eemol zolidd ugezunn. Mee och wann d’Präisser 
amgaang sinn, liicht zréckzegoen, féieren déi héich 
Zënsen dozou, dass vill Leit net de Prêt kréien, dee 
se bräichten. D’Resultat ass a béide Fäll dat selwecht: 
Den Accès zur Proprietéit gëtt ëmmer méi schwiereg.
Als Konsequenz dovu geet den Trend kloer a Richtung 
Locatioun. Wann d’Leit net kafe kënnen, musse se 
loune goen. Fir eis ass awer kloer, dass den Zougang 
zum eegenen Doheem och an Zukunft méiglech blei-
wen an d’Politick dobäi och ënnerstëtze soll.
De Projet iwwert d’Aides individuelles ass de Comple-
ment zu deem iwwert de Logement abordable, well 
et hei ëm Subside geet, déi de Staat de Biergerinnen 
a Bierger gëtt, fir den Accès zu enger Wunneng ze 
erliichteren. Dat betrëfft souwuel d’Proprietéit wéi 
d’Locatioun, woubäi de Fokus awer op der Proprietéit 
läit.
Mat dësem Text gëtt de ganze Regimm un Hëllefe vu 
Grond op reforméiert, méi transparent an accessibel 
gemaach. Och de Krees vun de méigleche Benefi
ciairë gëtt erweidert an d’Montante vun den Aidë 
ginn adaptéiert.
Fir eis ass et nëmme richteg, dass déi Aiden ugepasst 
ginn. Wann d’Logementspräisser vu Joer zu Joer am 
zweestellege Prozentberäich evoluéieren, da verléie-
ren d’Subside vum Staat forcement och vu Joer zu 
Joer deementspriechend un Impakt. Mir begréissen 
dowéinst ausdrécklech, dass hei en Ajustement ge-
maach gëtt an d’Leit zousätzlech ënnerstëtzt ginn.
Zousätzlech zu den Adaptatiounen, déi vun Ufank u 
virgesi waren, sinn och weider Mesüren an den Text 
agefloss, déi iwwert déi lescht Méint a Wochen deci-
déiert goufen. D’Eropsetze vum Wunngeld ass, wéi 
gesot, scho leschte Summer geschitt. A wa mer ge-
sinn, wéi d’Loyeren och an der leschter Zäit geklomm 
sinn, ass dës Adaptatioun och méi wéi noutwendeg 
gewiescht. Dobäi kënnt nach de Moossnamepak, 
deen d’Regierung Enn Juni proposéiert huet an deen 
d’Leit zousätzlech entlaaschten an de Logementsmar-
ché dynamiséiere soll. Dozou gehéieren notamment 
d’Garantie de l’État an d’Subventions d’intérêt, déi 
nach eemol zousätzlech ugepasst ginn, gradewéi 
d’Schafe vun enger Prime conjoncturelle beim Kaf 
vun enger neier Wunneng.
All dës Mesüren droen derzou bäi, d’Kafkraaft vun 
de Leit grad an dësen Zäite weider ze stäerken an 
d’Demande um Logementsmarché ze stäipen. Als DP 
fanne mer dat immens wichteg a kënnen dat deemno 
nëmme begréissen, och wa mer der Meenung sinn – 
an dat hu mer scho gesot –, dass mat Sécherheet wei-
der Efforten ze maache bleiwen.

An eisen Aen ass et donieft geneesou wichteg, derfir 
ze suergen, dass déi Subsiden och do ukommen, wou 
se gebraucht ginn. Mir wëssen, dass d’Subvention 
de loyer vun nëmme knapp 20 % vun den eligibele 
Beneficiairen ugefrot gëtt. Et ass dowéinst wichteg, 
d’Leit weider ze informéieren a se opzeklären iwwert 
déi verschidden Hëllefen, déi et gëtt. Et kann een déi 
bescht Aiden hunn; wann d’Leit se net ufroen, dann 
hëlleft dat alles näischt!
Här President, als leschte Punkt wëll ech nach kuerz 
op d’Aféierung vun enger Subvention fir d’Schafe 
vun Einliegerwunnengen, och Logements intégrés 
genannt, ze schwätze kommen. Als DP si mer der 
Meenung, dass dëst effektiv eng intelligent Manéier 
ass, fir séier zousätzlech Unitéiten ze schafen. De 
Wunnraum existéiert am Prinzipp jo schonn, e gëtt 
just anescht agedeelt a genotzt. Et ass natierlech net 
déi Wonnerléisung a mir erwaarden eis och net, dass 
doduerch elo Dausenden nei Wunnenge mobiliséiert 
kënne ginn, mee et ass de Cumul vu ville verschid-
denen eenzele Mesüren, duerch déi mer lues a lues 
d’Logementsproblematik an de Grëff kënne kréien.
Den Zougang zum eegenen Doheem bleift fir d’DP 
weider eng Prioritéit. Grad a méi schwieregen Zäite 
musse mer d’Leit weider entlaaschten an zousätzlech 
ënnerstëtzen. Et ass fir eis keen Zweifel, dass den 
abordabele Wunnraum massiv ausgebaut soll ginn, 
wéi ech dat virdrun och scho gesot hunn. Mee gläich-
zäiteg dierfe mer net vergiessen, och weider Efforten 
um primäre Marché ze maachen, fir datt hei méi a 
virun allem méi séier ka gebaut ginn.
Wat allerdéngs aktuell virun allem feelt, dat ass déi 
privat Demande, vu dass d’Ëmstänn einfach esou 
sinn, wéi se sinn. Mat dësem Projet ënnerstëtze mer 
d’Leit konkreet an hirem Wonsch no den eegene véier 
Wänn – an iwwert dee Wee och de Bausecteur.
Här President, dat gesot, soen ech Iech Merci fir 
d’Nolauschteren an der Rapportrice Merci fir hire 
mëndlechen a schrëftleche Rapport a ginn am Numm 
vun der DP-Fraktioun den Accord fir dëse Projet de 
loi.
Une voix | Très bien!
M. Fernand Etgen, Président | Merci villmools, Ma-
damm Agostino. An nächsten ageschriwwene Riedner 
ass den honorabelen Här Mars Di Bartolomeo. Här Di 
Bartolomeo, Dir hutt d’Wuert.
M. Mars Di Bartolomeo (LSAP) | Här President, Kol-
leeginnen a Kolleegen, fir et direkt ze soen: D’LSAP 
begréisst d’Reform vum Gesetz vun 1979 iwwert 
d’Wunnengsbauhëllefen. Dat Gesetz, dat vum Benny 
Berg abruecht gi war – an den Yves Cruchten huet 
dat ënnerstrach –, huet laang iwwerlieft. Mir hu jo an 
der Zwëschenzäit och schonn am Kader vum Solidari-
téitspak, deen d’lescht Joer beschloss gouf, de Miet-
zuschuss erhéicht a fir méi Leit accessibel gemaach a 
mir hunn de bëllegen Akt vun 20.000 op 30.000 Euro 
eropgesat.
All dës Hëllefen, déi jo och elo verbessert ginn, si 
sécher eng Erliichterung fir d’Beneficiairen, mee an 
der Kris, an där mir haut sinn, ass et awer nëmmen 
ee vu ville Schrëtt, déi néideg sinn. D’Inflatioun, d’Er-
héijung vun den Zënstauxen, déi enorm Präisdeie-
recht am Immobilier vun deene leschte Joren a virun 
allem elo op de Loyere stelle vill Leit virun existenziell 
Problemer. De Staat an d’Gemenge kënnen d’Aus-
wierkunge vun der Kris offiederen, mee et muss ee 
gläichzäiteg all Acteuren, déi e Bäitrag kënne leesch-
ten, mat an d’Verantwortung huelen. Dat gëllt fir de 
ganzen Immobiliesecteur, awer och fir d’Banken an 
d’Assurancen. Dat ass an enger Kris wéi där, déi mer 
haut erliewen, net nëmme wënschenswäert, mee 
carrement eng Flicht, wann een a Betruecht zitt, dass 

d’Recht op Wunnen zanter Ufank vun dësem Mount 
als Staatszil – also absolutt Prioritéit – an eiser Verfas-
sung verankert ass.
D’Banke spillen an dëser Kris eng ganz weesentlech 
Roll. Gläichzäiteg mat der Zënshausse sinn hir Krit-
tären, fir Immobilieprêten ze verginn, méi restriktiv 
ginn an d’Spuerzënse bleiwen ze niddereg. Dat ass 
kee generelle Virworf un d’Banken, déi jo kloer Ree-
gele musse suivéieren, fir ze verhënneren, dass sech 
eng Immobilieblos bilt. Och huet keen Interêt dorun, 
d’Leit an d’Iwwerscholdung ze dreiwen. Am Moment 
huet een awer d’Gefill, dass et en Deel vu Leit gëtt, 
déi finanziell duerchaus an der Lag sinn, reegel-
méisseg e Prêt zréckzebezuelen, an déi awer e Refus 
kréien. Déi Kris, déi mer haut duerchliewen, verlaangt 
méi flexibel Léisungen.
Ech sinn definitiv der Meenung, datt d’Capacité de 
remboursement méi staark muss berücksichtegt ginn 
an och progressiv Remboursementer méiglech misste 
sinn, déi der Evolutioun vum Revenu vun de Leit 
Rechnung doen.
Mat dësem Projet de loi ginn elo eng Rei vun Hëlle-
fen ugepasst. Dat ass ganz gutt esou. Fir d’LSAP ass 
et wichteg, dass net nëmmen d’Konditioune vun den 
Aiden ugepasst ginn, mee och derfir gesuergt gëtt, 
dass déi Aidë bei deenen, déi se zegutt hunn, ukom-
men. Déi administrativ Hürde mussen esou niddereg 
wéi méiglech sinn. Déi Leit, déi Hëllefen zegutt hunn, 
musse sech drop kënne verloossen, dass dës Hëllefe 
schnell ausbezuelt ginn. Et geet hei jo majoritär ëm 
Leit, déi keng grouss Reserven hunn a mat deene Sue 
rechnen an drop ugewise sinn.
Wichteg ass et an eisen Aen och, dass een all eenzel 
Mesür reegelméisseg evaluéiert, fir ze gesinn, ob se 
gräifen. Et muss gekuckt ginn, wéi vill vun de poten-
zielle Beneficiairen déi Hëllefen tatsächlech kréien. 
Wann dat net de Fall ass, muss analyséiert ginn, 
firwat dat esou ass, an d’Konditioune vun den Aidë 
mussen ugepasst ginn.
Als Beispill wéilt ech d’Staatsgarantie fir den Immo-
bilieprêt nennen. D’LSAP begréisst, dass hei de Mon-
tant no uewen ugepasst gëtt. Grondsätzlech ass dat 
eng ganz gutt an effikass Moossnam, mee et hätt een 
och méi wäit kënne goen. Et muss een nämlech fest-
stellen, dass se an der Vergaangenheet ganz wéineg 
genotzt ginn ass. U sech misst déi Garantie et jo er-
méiglechen, dass een, deen an der Lag war, reegel-
méisseg e Loyer ze bezuelen, och misst kënnen en 
Immobilieprêt ophuelen an och zréckbezuelen, dat 
och, wann e wéineg Eegekapital huet. Dës Garantie 
ass awer 2021 ganzer 124-mol accordéiert ginn.
Här President, ech probéieren elo, esou kuerz wéi 
méiglech ze sinn. D’Demande ass a bleift ganz héich 
an trotzdeem geet d’Zuel vun den Transaktiounen 
erof, an och déi vun den accordéierten Hëllefen ass 
en chute libre. D’Präisser sinn einfach ze héich an 
d’Konditioune fir d’Hëllefe waren ze restriktiv an 
d’Hëllefen net héich genuch. Déi laang Phas mat nid-
dregen Zënsen huet sécher derzou bäigedroen, dass 
d’Präisser esou enorm konnten an d’Luucht goen. An 
et muss een däitlech soen, datt et Leit gëtt, déi dovu 
profitéiert hunn a sech eng gëllen Nues verdéngt 
hunn. Hei muss een den Hiewel usetzen, fir datt et 
um Immobiliemarché erëm zu enger méi grousser 
Normalitéit kënnt.
Et ass gutt, dass de Staat souwuel Locatairë wéi 
och Leit, déi eng Wunneng kafen, an där se selwer 
wunnen, ënnerstëtzt. D’Logementskris kann awer 
nëmme wierksam bekämpft ginn, wann d’ëffentlech 
Hand tatsächlech iwwert e Parc immobilier verfüügt, 
dee grouss genuch ass, fir en Impakt op d’Marchés
präisser ze hunn a wann d’Wunnengspräisser a 

Loyeren erëm an eng normal Proportioun zu de Sa-
lairë vun de Leit solle kommen.
Ech ginn zum Ofschloss den Accord vun eiser Frak-
tioun a soen Iech Merci an dem President Merci fir 
seng Indulgence.
Une voix | Très bien!
M. Fernand Etgen, Président | Merci, Här Di 
Bartolomeo. An nächsten ageschriwwene Riedner 
ass den honorabelen Här Fernand Kartheiser. Här 
Kartheiser, Dir hutt d’Wuert.
M. Fernand Kartheiser (ADR) | Jo, Här President, Dir 
Dammen an Dir Hären, ech wollt eigentlech op der 
Plaz schwätzen, mee wéinst deene puer Kommen-
taren, déi mer elo hei héieren hunn, hunn ech mech 
awer decidéiert, bis heihinnerzekommen an éisch-
tens emol der Madamm Ahmedova nach eng Kéier 
villmools Merci ze soen fir hire Rapport. Ech mengen, 
si huet eis dat ganz kloer duergestallt, an ech wëll 
ganz direkt och soen, datt d’ADR dat hei matstëmmt. 
Et ass eng sozial Moossnam. Dat ass selbstverständ-
lech eppes, wat mir deen Abléck och matdroen.
Ech wéilt awer e puer Kommentare maachen och 
opgrond vun de Bemierkunge vum Virriedner. Et ass 
fir eis net ganz kloer ... Dat steet jo elo an der Verfas-
sung, dat Staatszil, wat ee vum Prinzipp hier ka be-
gréissen, mee et ass ëmmer eng Fro, déi an de Raum 
gestallt gëtt, wa gesot gëtt: „Jo, d’Recht op Wunnen 
ass e Staatszil elo an der neier Verfassung an dofir 
mussen d’Banke méi an d’Flicht geholl ginn.“ Dat ass 
eng interessant Observatioun an et freet ee sech ëm-
mer: Wéi ass deen ...?
(Interruption par M. Mars Di Bartolomeo)
Ech hunn et esou awer opgeschriwwen.
M. Mars Di Bartolomeo (LSAP) | Dat ass awer net 
esou gesot ginn!
M. Fernand Kartheiser (ADR) | Jo.
M. Mars Di Bartolomeo (LSAP) | Et ass gesot ginn, 
dass et eng absolutt Prioritéit wier ...
M. Fernand Kartheiser (ADR) | Nee, nee, nee, 
nee! Da musse mer d’Band nolauschteren, mee ech 
hunn ... Dir hutt gesot: „d’Banke méi an d’Flicht hue-
len“, an dat ass ...
M. Mars Di Bartolomeo (LSAP) | Dat hunn ech 
och ...
M. Fernand Kartheiser (ADR) | Majo, voilà! Gesitt 
Der! Dir hutt et gesot. An do ass eeben déi Fro, déi 
mir eis stellen ...
M. Fernand Etgen, Président | Da gesellt Der Iech 
herno beieneen, da lauschtert Der dat zesummen no!
M. Fernand Kartheiser (ADR) | Jo, jo.
(Hilarité)
M. Sven Clement (Piraten) | Dir hutt elo dräi Méint, 
fir Iech dat unzelauschteren.
M. Fernand Kartheiser (ADR) | Wat gesot ass, ass 
gesot. An déi Fro, déi mir eis stellen an och scho 
bei der Verfassungsdebatt gestallt hunn, ass: Wat 
sinn eigentlech d’Konsequenze vun esou politesche 
Staatsziler? An ech mengen, wann ech elo e Banquier 
wär – wat ech natierlech net sinn –, da géif ech ufän-
ken, mer Froen ze stellen. Mee gutt!
Eis Approche ass ganz kloer, datt mer dat hei mat-
droen, datt een op verschiddene Punkten hätt kën-
nen effektiv méi wäit goen. Do si mer d’accord mat 
Iech, Här Mars Di Bartolomeo, well d’Garantien zum 
Beispill kéint een och op 100 % setzen ënner gewës-
sene Konditiounen. Domadder hätte mir kee Pro
blem.

Et kann een och duerchaus higoen an, wéi Dir et och 
gemaach hutt, d’Capacité de remboursement als Krit-
tär méi berücksichtegen, datt ee seet: Wie kapabel 
ass, e Loyer vu 1.600 Euro zum Beispill de Mount ze 
bezuelen, deen ass och kapabel, e Kreditt vu 1.600 
Euro de Mount zréckzebezuelen an domadder eng 
eege Proprietéit ze hunn. Also, dat wär schonn ep-
pes, wat ee kéint ënnerstëtzen, datt déi Krittären do 
vläicht kéinte manner streng sinn. Selbstverständ-
lech, bei eis hunn d’Banken ... Dat ass hiert Geld, déi 
kënnen dat decidéieren, mee politesch kann een dat 
awer ënnerstëtzen.
D’Zënsen, dat ass eppes, do hu mer net vill driw-
wer geschwat. Op jidde Fall hunn ech dat ... Ech si 
jo och net an der Logementskommissioun, mee dat 
ass awer eppes, wat ganz ville Leit extreem Suerge 
mécht, déi bis elo en Taux flexible haten, eeben och 
wéinst deene ganz niddregen Zënsen, déi mer an 
deene leschte Joren haten, an déi eigentlech elo frou 
wären, wa se en Taux fixe hätten.
An dat kascht ganz vill, fir vun deem enge Regimm an 
deen aneren ze wiesselen. Do, mengen ech, kéint een 
och eventuell ... Do si ganz vill Leit, déi a Problemer 
geroden, déi sech da vill Suerge maachen, wéi se dat 
solle weider finanzéieren. An an deem Beräich kéint 
ee wierklech en Dialog mat de Banke féieren oder och 
Hëllefen envisagéieren, wa Leit wéilten dee Schrëtt 
maachen, fir vun engem Taux mobile op en Taux fixe 
ze goen. Op jidde Fall, ech hunn och elo net d’Léisung, 
mee et ass en akute Problem fir vill Leit an ech denken, 
datt een dat awer vläicht wéinstens muss diskutéieren 
an ausloten, ob et do Méiglechkeete gëtt oder net.
D’Subvention de loyer: Do si wuel Méiglechkeeten hei 
an deem Gesetz virgesinn. Dat ass eng gutt Saach, 
mee vum drëtte Kand un oder nom ... Bis dat drëtt 
Kand sinn d’Hëllefen interessant an der Progressioun. 
Ech mengen, et war d’Chambre des Salariés, déi ge-
sot huet, datt dat nom drëtte Kand dann net méi esou 
ass. Dat gesi mir net esou, well wann eng Famill och 
véier oder fënnef Kanner huet, ass jo ganz kloer, datt 
se doduerch méi Wunnraum brauch an datt déi Hël-
lefe missten da proportional och weider wuessen.
D’Mindestwunndauer ass ganz niddreg ugesat mat 
zwee Joer. Et waren zéng Joer, elo sinn et der zwee. 
Dat ass vläicht e bëssen déif gegraff. Mee wat och 
méi kontrolléiert soll ginn – an dat ass relativ heefeg 
de Fall –, dat ass, wa Leit Wunnengen am Ausland 
hunn, datt och probéiert gëtt, dat besser erausze-
fannen, well dat ass heefeg de Fall. An da muss een 
awer och do eng Kéier d’Hëllefen iwwerpréiwen.
Datt d’Hëllefen dem Index sollen ugepasst ginn, 
dat ass och eng Fuerderung, déi mir scho méi laang 
hunn. Datt mer einfach net déi fest Tauxen hunn, mee 
dat och reegelméisseg indexéieren an upassen.
An da schlussendlech wëll ech nach eng Bemierkung 
maachen iwwert déi energeetesch Reformen. Do 
kann een net nëmmen op erneierbar Energië setzen. 
Ech weess, dat ass eng grouss Virléift vun där Regie-
rungspartei, déi elo eeben hei e grousst Wuert mat-
zeschwätzen huet.
(Interruption)
Gelift?
Mme Stéphanie Empain (déi gréng) | Et ass eng Ne-
cessitéit, keng Virléift!
M. Fernand Kartheiser (ADR) | Jo, et ass eng ... Dat 
sot Dir, Madamm. Ech soen elo emol, et ass eng Vir-
léift. Mee et gëtt einfach aleng scho faktuell ganz vill 
Haiser, déi net kënne bautechnesch op esou Techniken 
ëmswitchen, sief et an enger Iwwerschwemmungszon 
an esou weider an esou virun. Dat heescht, et muss 
een och ëmmer do ... Souguer wann een eng Virléift 

huet fir erneierbar Energien, mussen och ëmmer aner 
Energieforme kënne vun Hëllefe beneficiéieren.
Dat gesot, wéi gesot, d’ADR dréit dat hei mat. Ech 
soen Iech Merci.
M. Fernand Etgen, Président | Merci villmools, Här 
Kartheiser. An nächsten ageschriwwene Riedner ass 
déi honorabel Madamm Nathalie Oberweis. Ma-
damm Oberweis, Dir hutt d’Wuert.
Mme Nathalie Oberweis (déi Lénk) | Merci, Här 
President. Och direkt e grousse Merci un d’Madamm 
Rapportrice an ech ginn och virop eisen Accord zu 
dësem Gesetz. Wéi och d’Gesetz iwwert de Logement 
abordable, dat mer virdru gestëmmt hunn, huet och 
dat heite Gesetz mëttlerweil e laange Wee hannert 
sech. De Kontext, an deem den urspréngleche Projet 
geschriwwe ginn ass, war een, an deem d’Präisser an 
d’Loyeren um private Marché scho säit ville Jore wäit 
iwwert engem fir déi meeschte Leit zoumuttbaren 
Niveau louchen a mer et mat enger grousser Knapp
heet bei gënschtegem Wunnraum ze dinn haten. Dës 
Situatioun ass bis haut net besser ginn.
Am Contraire: Mir kruten et duerno mat staarker Infla-
tioun ze dinn an Zentralbanken, déi d’Zënssätz dorops- 
hin eropgesat hunn, wat fir vill Leit bis wäit eran an 
d’Mëttelschicht de Kaf oder de Bau vun enger Wun-
neng oder engem Haus ze deier gemaach huet. Déi 
Leit ginn elo op de Locatiounsmarché gedréckt, wou 
se mat all deene Leit, déi souwisou loune mussen oder 
wëllen, op der Sich sinn no enger hallefweegs bezuel-
barer Locatiounswunneng. Dës klammend Nofro bei 
enger klenger Offer dreift elo d’Loyerspräisser vill méi 
séier an d’Luucht a mécht d’Situatioun fir déi aller-
meeschte Leit nach méi schlëmm, wéi se elo schonn 
ass.
Virun engem méi konsequente gesetzlechen Agrëff 
um Locatiounsmarché schreckt d’Regierung zréck, 
nodeem se ursprénglech e Projet virgeluecht hat, 
deen der Explosioun bei de Loyeren och nach d’Dier 
opgemaach hätt, andeem e staark Loyerserhéijunge 
legaliséiert hätt. Säit e puer Méint verfollegt d’Re-
gierung awer elo do d’Straussentaktik nom Motto: 
„Kommt, mir schwätzen net méi driwwer! Vläicht ver-
giessen d’Leit jo, dass mer eigentlech ugetruede wa-
ren, fir d’Logementskris an de Grëff ze kréien.“ Et ass 
ondankbar, Logementsminister ze sinn!
Här President, …
M. Henri Kox, Ministre du Logement | Frot de 
Staatsrot, wou de Projet drun ass – ech hätt e gär ge-
stëmmt!
Mme Nathalie Oberweis (déi Lénk) | Här President, 
d’Reform vun den individuellen Hëllefen am Wunn-
beräich füügt sech natierlech an dëse Kontext an a 
se gouf jo och e puermol ugepasst en cours de route, 
fir ëmmer neie Realitéite Rechnung ze droen. Et ass 
e bësse wéi e Flächebrand, wou bei all Brandherd 
ee mat engem Eemer Waasser hileeft, ouni awer de 
Brand op der gesamter Fläch anzedämmen. Dobäi ass 
et net falsch, op all eenzelne Brandherd ze kucken – 
mee d’Feier kréie mer esou awer net aus!
Den Observatoire de l’habitat huet am Virfeld vun 
dëser Reform a senger Note 30 gewisen, dass d’Hël-
lefen am Wunnberäich, sief et déi direkt, wéi se hei 
am Gesetz stinn, sief et déi steierlech Hëllefen, an 
der Tendenz méi staark d’Proprietéit finanzéiere wéi 
d’Locatioun an dobäi vill Hëllefe bei Stéit landen, déi 
u sech guer keng Hëllef bréichte fir en Hauskaf oder 
eng Renovatioun. A mir deelen dës Analys vum Ob-
servatoire de l’habitat.
Den urspréngleche Projet hat d’Vocatioun, dësen 
Desequiliber fortzekréien. Engersäits ass déi virge-
zunne Reform vun der Loyerssubventioun schonn 

eng däitlech Verbesserung vun dëser Hëllef, déi elo 
zumindest emol der reeller Loyersentwécklung Rech-
nung dréit an net engem fiktive Loyer de référence. 
Donieft ass d’Garantie locative och verbessert ginn, 
och wa mer weiderhin der Meenung sinn, dass de 
maximalen Taux d’effort vu 50 % u sech keng Raison 
d’être an dësem Gesetz huet. Et gëtt jo eng Rei Leit, 
déi méi wéi 50 % vun hirem Revenu an de Loyer 
musse stiechen. Firwat ginn déi elo ausgeschloss? Mir 
fannen dat net richteg.
Anerersäits gëtt bei der Reform bei den Hëllefe fir Kaf 
a Renovatioun elo de Krittär vum Revenu harmoniséi-
ert an esou an d’Gesetz ageschriwwen, dass d’Hëllefe 
Stéit mat klenge wéi mëttlere Revenue cibléieren. 
De Krittär vun der Zuel vun de Kanner am Stot, fir 
d’Limitt vum Revenu ze berechnen, fanne mir och 
richteg.
Wa mer bei den Hëllefe fir Kaf oder Renovatioun blei-
wen: Hei ass jo d’Schafe vun deem Dëppe fir d’Hëlle-
fen déi gréissten Innovatioun am Gesetz. De Choix, 
dat esou ze maachen, fanne mir à la base och rich-
teg, mee hei weist sech awer och nach eng Kéier, wéi 
anekdotesch déi Hëllefe sinn. Engersäits ass de maxi
male Montant vun dem Pot net indexéiert oder un 
d’Entwécklung vun den Immobiliepräisser gekoppelt, 
e verléiert also séier u Wäert. De maximale Montant 
ass zwar elo méi héich, mee souguer déi Hausse ass 
der Realitéit vum Marché net ugepasst. An da gëtt 
de sozialen Topup bei der PRIMe House och nach do 
matagerechent, wat jo contraire leeft zu der eigent
lecher Absicht hannert dësem sozialen Topup.
Déi staark Hausse bei den Zënse fir Immobiliekredit-
ter werft och d’Fro op, wat d’Subvention d’intérêt, wéi 
se elo virgesinn ass, nach bréngt. D’Eropsetze vum 
Montant op 200.000 Euro bis maximal 240.000 Euro 
Prêt, deen als Grondlag gekuckt gëtt, ass jo hautzu-
daags kengem Prêt immobilier méi ugepasst. Déi 
klammend Zënse wäerten d’Hëllef donieft och nach 
of. Dës Mesür, déi natierlech déi breet Mëttelschicht 
soll viséieren, déi traditionell och Wunnenge fir den 
Eegegebrauch keeft, riskéiert, no an no hir eigentlech 
Zilgrupp net méi ze erreechen, wann d’Situatioun 
laang esou bleift.
Här President, elo, um Enn vum legislative Prozess, 
koum nach eng weider Prime conjoncturelle an der 
Héicht vun 20.000 Euro derbäi, déi Stéit zousätzlech 
kënne kréien, wa se en neie Logement kafen, also 
e Logement, dee frësch gebaut gouf oder gëtt. Dës 
Primm wierkt Hals iwwer Kapp decidéiert. D’Bild 
vum Logementsminister mam Eemer Waasser kënnt 
engem erëm an de Kapp.
Bei dëser Primm mengt een och ze gesinn, dass de 
primären Zweck hei net deen ass, de Leit ze hëllefen, 
eng Wunneng ze kréien, mee éischter fir d’Entrepri-
sen am Immobilieberäich ze ënnerstëtzen, déi – esou 
hu mir et ëmmer, och scho gëschter erëm, vun der 
Regierung selwer confirméiert kritt – sech jo zum 
Deel op onanstänneg Aart a Weise beräicheren un 
der Logementskris, andeem se mat der Retentioun 
an Ofsproochen zu der Knappheet vum Wunnraum 
bäidroen.
An da sinn ech erëm beim Ufank vu menger Ried 
ukomm. Déi Mesüren am Gesetz wierken deelweis 
aus der Zäit gefall, si gi laanscht d’Realitéit. De Fläche- 
brand gëtt vu grousse Promoteuren a Spekulanten 
ugefacht. Si musse gestoppt ginn, wa mer de Brand 
gär läschen. An da kënne mer déi individuell Hëllefe 
fir Stéit um privaten Immobiliemarché och nei a méi 
realistesch bewäerten.
Merci fir d’Nolauschteren.
M. Fernand Etgen, Président | Merci Madamm 
Oberweis. A leschten ageschriwwene Riedner ass den 

honorabelen Här Sven Clement. Här Clement, Dir hutt 
d’Wuert.
M. Sven Clement (Piraten) | Merci, Här President. 
Merci och fir de Rapport. Ech mengen, och dat heite 
war en Text, wou et vill ëm Detailaarbecht goung. Mir 
hunn awer eng ganz Rëtsch Aiden, déi hei zesum-
mefléissen, déi ofgeschaaft gi respektiv nei geschafe 
ginn, an ech mengen, do wär et wichteg, ganz am 
Ufank eng Kéier eng Mise à niveau vu jidderengem 
ze maachen. An och fir déi Leit, déi dat interesséiert, 
ginn ech elo net nach eng Kéier op d’Zuelen an. Ech 
mengen, Dir kennt se.
Grondsätzlech kann ech soen, datt eng Rëtsch Saa-
chen eis immens gutt gefalen an deem heiten Text. 
Éischtens emol, datt et gestreamlinet gëtt. Datt et 
vereinfacht gëtt, datt eenzel Aiden zesummegefaasst 
ginn, ass generell ze begréissen. Dat mécht et fir déi 
meescht Leit wierklech méi einfach. Da geet de Ma-
ximum, grad wann een a Familljesituatiounen ass, jo 
nach eng Kéier an d’Luucht. Och dat kënne mer be-
gréissen.
Bon, ob d’Architekten elo ganz frou sinn, datt hire 
Complément de prime ofgeschaaft gëtt, dat loossen 
ech dann d’Architekte beäntwerten. Ech hunn do esou 
e Gefill am klenge Fanger, datt dat vläicht net de Fall 
ass.
Generell, och wat d’Subvention d’intérêt an d’Bonifi-
cation d’interêt ugeet: D’Intentioun ass richteg. Mir 
gi méi. De Problem ass: D’Zënse lafen eis am Moment 
fort. Dat heescht, d’Prête gi méi grouss, d’Zënse gi méi 
héich. Dat heescht, déi Montante lafen eis fort, an ech 
weess net, wou mer do elo wierklech herno eraus
komme fir déi meeschte Stéit. An dat ass, mengen ech, 
déi Suerg, déi mer eis alleguerte sollte maachen: Wou 
komme mer hei eraus? Musse mer net vläicht direkt an 
där nächster Legislatur hei nach eng Kéier usetzen?
En negative Punkt ass dofir och déi Loyerssubven
tioun. Déi muss an eisen Aen nach eng Kéier gekuckt 
ginn, fir an d’Luucht gesat ze ginn. Mir gesinn, datt 
d’Loyere grad och explodéieren, eeben och wéinst 
där Zënssituatioun um Marché.
Dann d’Staatsgarantie fir de Bankeprêt: Do deet et 
mer e bësse leed, datt mer deen Ausschlusskrittär 
hunn, datt ee muss zu Lëtzebuerg wunnen – also datt 
ee keen Haus däerf am Ausland hunn – dee Moment, 
wou een déi Saach ufreet. Stelle mer eis vir, et huet 
een e klengt Appartement iwwert d’Grenz kaf – et 
gouf ee forcéiert, iwwert d’Grenz wunnen ze goen, 
well ee sech zu Lëtzebuerg näischt leeschte konnt – 
an da kann een dee Moment, wou een nach Proprie-
tär ass, déi Garantie net zéien.
Wann een awer d’Appartement verkeeft, da kann ee 
se zéien, mee heefeg mécht een dat jo eréischt, wann 
een de Prêt ënnerschriwwen huet, fir hei zu Lëtze
buerg eppes ze kafen. Hei hätt ee vläicht eng Klausel 
kënne fannen, datt een, sous condition, datt een dat 
innerhalb vu sechs Méint nom Octroi vun der Aide 
verkeeft, dann awer eligibel bliwwe wär. Dat hätt et 
op alle Fall Leit, déi e klengt Appartement am Ausland 
kaf hunn, erméiglecht, deementspriechend vläicht 
erëm zréck op Lëtzebuerg ze kommen.
An dann iwwert d’Prime d’accession à la propriété: Do 
musse mer kucken, wat déi grad elo mat der Prime 
de conjoncture bréngt. Dat wäerte mer spéitstens 
Enn nächst Joer wëssen.
Alles an allem: De Projet gefält eis. Mir wäerten e 
matstëmmen, och wann et deen een oder anere 
klenge Bemoll gëtt. Merci.
M. Marc Goergen (Piraten) | Ganz gutt!

M. Fernand Etgen, Président | Merci villmools, Här 
Clement.
D’Regierung huet d’Wuert, den Här Wunnengsbaumi
nister Henri Kox.
Prise de position du Gouvernement
M. Henri Kox, Ministre du Logement | Merci, Här 
President. Ech kann et och relativ kuerz maachen. Ech 
sinn éischtens emol frou, dass mer, sou wéi et ausge-
säit, eng ganz breet Ënnerstëtzung hei fir dat Gesetz 
kréien. Zweetens sinn ech immens houfreg, dass mer 
et fäerdegbruecht hunn, dëst Gesetz och nach haut 
kënnen ze stëmmen an awer och e wichtegt Signal ze 
maachen no baussen, fir, jo, d’Proprietéit och deels ze 
ënnerstëtzen, awer déi Proprietéit, déi an den Indivi-
duel geet an net onbedéngt un, jo, den Investor, mee 
dass deem, dee Primo-acquéreur ass, hei mat dësem 
Gesetz wierklech ënnert d’Äerm gegraff gëtt.
Wann een d’Zuele kuckt, déi an de leschte Jore be-
notzt gi sinn, sief et vun deenen, déi gefrot hunn ..., 
d’Demande ass stänneg méi kleng ginn. Awer och de 
Montant, dee mer ausbezuelt hunn, ass, jo, vun 10 
Milliounen op 4 Milliounen erofgaang. Dat heescht, 
dat ass net méi vill gewiescht, wat mer konnten aus-
bezuelen, an dofir sinn ech ganz houfreg, dass mer 
dat elo breet ugepaakt hunn.
Wat awer ganz wichteg ass, ass, dass déi Moossna-
men, déi mer hei agefüügt hunn, cibléiert sinn. Dofir 
hu mer et um Akommes vun de Stéit orientéiert. A 
mir ginn decillméisseg vir, also nom Akommes vun 
der Gesellschaft, fir dass mer wierklech net mat der 
Strenz iwwert déi ganz Akommestabell ginn, mee do 
d’Individualiséierung eraushuelen, déi ënnerstët-
zen, déi et am meeschte brauchen, an dofir sinn all 
déi Aidë par rapport zum Akommes och gestaffelt. 
An de Plaffong ka flexibel ugepasst ginn – dat, wat 
mer virdrun net haten –, soudass dee Plaffong mam 
Akommes ka wuessen. An dofir ass d’Eligibilitéit e 
wichtegen Accord, deen hei kënnt.
D’Zënse si genannt ginn. Jo, d’Zënsen, bon, déi falen 
net direkt an dem Logementsministère seng Kompe-
tenz. Do misste mer mat de Banken – an net nëmme 
mat de Banken, mee och mat der Zentralbank vun 
Europa – schwätzen, deenen, déi d’Politick gemaach 
hunn. Et muss een awer och soen, dass se viru Joren 
eng Nullzënspolitick gemaach hunn, déi och deels 
den Ausléiser war vun deem massiven Invest an de 
Steen. An dat huet, jo, wierklech zu engem Selbst
läufer gefouert, wat d’Präisser par rapport zum Akom-
mes wierklech an d’Luucht goe gelooss huet, soudass 
d’Akommes einfach net nokomm ass, fir sech iwwer-
haapt nach eng Wunneng kënnen ze leeschten.
Dofir sinn ech awer frou, dass mer d’Zënssubventioun 
massiv an d’Luucht gesat hunn. Mir hunn d’Eligibi-
litéit ëm 30 % méi breet gemaach. Dat heescht, och 
mam Montant wäerte mer dann hei kënnen eropgoe 
bis op 65 Milliounen, hu mer geschätzt, soudass dat 
awer bei deenen ukënnt, déi et am meeschte brau-
chen. Dofir hu mer et hei och nach limitéiert: Just fir 
den Decill 4; dat heescht, 40 % vun der Gesellschaft 
kënne vun dëser Subventioun profitéieren.
E puer Wuert zur Subvention de loyer: Jo, éischtens, 
mir sinn och do vill méi cibléiert virgaang. Mir haten 
dat jo virgezu mat där ganzer Diskussioun ëm de 
Krise-Konjunkturpak vum leschte Joer, wou mer ge-
sot hunn: „Hei, mir mussen do méi séier ginn.“ An 
ech muss Iech awer soen, dass mer mëttlerweil – an 
der Zäit waren et der 4.400 – beim Duebele sinn. Mir 
si bei 8.000 bis 9.000 Leit oder Stéit, déi dat mëttler-
weil ufroen, an de Montant war bei 5 Milliounen. Mir 
haten d’lescht Joer cibléiert op 10 Milliounen. Enn 
des Joers ware mer op 19 Milliounen a mir wäerten 
deemnächst op d’Héicht vun 29 Millioune kommen. 

Dat ass eng cibléiert Aide, déi do ukënnt, wou se am 
meeschte gebraucht gëtt. Natierlech musse mer den 
Encadrement vum Loyer ..., et wier am beschte ge-
wiescht, wa mer dat nach duerchkritt hätten.
E Wuert dann zum Bail à loyer: Jo, do hätte mer wierk-
lech dann deen Deckel kënnen aféieren, soudass 
dee Schutz och vill méi breet gewiescht wär. An dann 
huelen ech och dat Urteel, wat den Här Lies virdru 
genannt huet: Dat geet guer net fir Einliegerwohnun-
gen, dat huet nämlech grad d’Cafészëmmere betraff. 
An dat hätte mer kënne reegelen iwwert de Bail à 
loyer, woumat mer och aner Wunnforme ënnerstët-
zen, insbesondere och d’Colocatioun.
Vläicht zu den Hëllefen, déi mer ganz kloer maachen, 
véier Punkten: Éischtens, Transparenz ass erakomm. 
D’Vereinfachung vun de Proceduren, dass och d’Min-
destoccupatiounsdauer derbäikënnt, dat ass eng 
Vereinfachung, wat do déi zéng Joer, d’Quadratmeter-
zuel ... Doduerch, dass mer déi zwee Joer nach kucken, 
gëtt dat fir déi eenzel an, wann Der éierlech sidd, déi 
Stéit, déi ausenanerginn, obschonn se schonn eppes 
kaf hunn ..., beweegt sech och bei zwee, dräi, véier, 
fënnef Joer. An déi zéng Joer hunn e ganz grousse Pro-
blem fir eis Verwaltung duergestallt, fir dann déi dräi 
Suen nach zréckzefroen, déi mer hätte sollen zréck-
froen. An do ass den administrativen Opwand vill méi 
grouss wéi deen Notzen, dee mer kréien.
Mir hunn awer och eppes agefouert, wat ganz wich-
teg ass: Et gëtt en Dëppen. All Bierger hei am Land 
huet 35.000 Euro zegutt, an déi sinn individualiséiert. 
A mir wëssen, grad fir déi Leit, fir déi Stéit ..., oder 
alleinerziehend Mütter, déi jo am Endeffekt déi sinn, 
déi herno am meeschten dorënner leiden, wann eng 
Scheedung ass. Déi Suen an deem Dëppe sinn indivi-
duell deene Persounen zougeordnet, soudass jidder-
een Zougang zu deenen Aiden huet an dann ëmmer 
erëm kann dorop zréckgräifen.
Energeetesch Sanéierung: ganz wichteg! D’Energie
aarmut gi mer heimadder un, well mer maachen en 
Topup vun 100 %. Déi, déi sech ganz ënnen an der 
Akommestabell zréckfannen an déi Proprietär sinn, 
kënne bis 100 % vun deem, wat d’Ëmwelt scho vu Sub-
ventioune gëtt, nach eng Kéier dropgeluecht kréien, 
soudass déi Renovatiounen och da kënne realiséiert 
ginn, well gläichzäiteg Instrumenter gesicht ginn, fir 
déi Virfinanzéierung ze garantéieren, well dat ass jo 
dat, wat schwiereg ass, dass ee Suen an de Grapp hëlt, 
éier een herno eréischt Subventioune kritt. Dofir ass 
dat ganz wichteg, dass dat gemaach gëtt.
Jo, mir hunn e puermol nogebessert. Jo, d’Krisen 
hunn och e puermol nogebessert – awer vun der ne-
gativer Säit hier! Also hu mer missen Upassunge maa-
chen. An déi lescht Upassungen, déi mer gemaach 
hunn, hu mer jo mat deem Konjunkturpak gemaach, 
dee mer elo viru Kuerzem nach festgehalen hunn. Dat 
sinn dräi wichteger, an déi wëll ech nach eng Kéier 
ernimmen:
Jo, d’Einliegerwohnung ass fir mech e wonnerbaart 
Instrument, fir d’Villfalt vun de Wunnenge kënnen 
ze fërderen. An mir sinn eropgaang vun 10.000 op 
20.000.
D’Subvention d’intérêt hu mer och nach eng Kéier an 
d’Luucht gesat.
An dann, ech mengen, awer och déi Prime compensa-
toire conjoncturelle ... Déi Jonk vun de véier grousse 
Parteien hu gefrot: „Jo, de bëllegen Akt, mir hätten 
dee gär vun 30.000 ...“ Mir si jo an d’Luucht gaang 
vun 20.000 ëm 10.000. Dat hate mer jo och diskutéi-
ert an den Assisen. Hei gi mer nach eng Kéier 20.000 
drop, dat heescht, déi Demande, déi do gefrot ginn 
ass vun deene Jonke vu véier grousse Parteien, de 
bëllegen Akt op 50.000 ze erhéijen, ass heimat reali-
séiert.

Mee just: Wat hätte mer de Moment? Dass déi Suen 
natierlech an d’Aktivitéit ginn, dass sech déi Jonk di-
rekt engagéieren an enger VEFA – well d’Präisser fale 
jo elo – an dass de Primo-acquéreur dann och am 
meeschte ka profitéieren. Dofir sinn ech ganz frou, 
dass mer dat konnten esou festleeën an dass mer dat 
och kënnen esou ënnert d’Leit bréngen.
Mir wäerte probéieren, ab dem 1. September, wann 
dat en vigeur geet, eng cibléiert Promotioun ze maa-
chen, fir dass et bei de Leit ukënnt, dass wierklech 
dann och déi Aarbechtsplaze garantéiert sinn, wann 
d’Aktivitéit am Bausecteur kann heimadder deels 
ënnerstëtzt ginn. Et ass een Instrument vu villen an 
dofir sinn ech ganz houfreg, dass Dir mathëlleft, zu-
mindest bei dësem Gesetz.
A wann et mäi lescht Gesetz elo ass, da soen ech en 
décken, fette Merci fir éischtens déi Zesummenaar-
becht. A wann ech elo, jo, wéi gesot, e lescht Gesetz 
unanime och nach gestëmmt kréien, da sinn ech 
ëmsou méi frou. An dofir soen ech schonn elo en dé-
cken, fette Merci!
Plusieurs voix | Très bien!
M. Fernand Etgen, Président | Merci villmools dem 
Här Wunnengsbauminister Henri Kox. D’Diskussioun 
ass elo ofgeschloss.
Mir kommen elo zu der Ofstëmmung iwwert de Pro-
jet de loi 7938. Den Text steet am Document parle-
mentaire 793817. 
Ech wollt Iech drop hiweisen, datt sech dräi Erreurs 
matérielles an den Text ageschlach hunn. Am Artikel 
45 huet een „i“ beim Wuert „bénéficier“ gefeelt an 
am Artikel 48 Paragraf 2 Alinea 2 a Paragraf 8 Alinea 
2 sinn d’Wierder „Ministère du logement“ duerch 
„ministre“ ersat ginn. De Staatsrot ass iwwert dës 
Ännerungen a Kenntnis gesat ginn. Mir stëmmen elo 
iwwert den Text mat dësen Ännerungen of.
Vote sur l’ensemble du projet de loi 7938 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. De Vott ass ofgeschloss.
De Projet de loi ass mat 59 Jo-Stëmmen, kenger Nee-
Stëmm a kenger Abstentioun ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par  
M. Jean-Marie Halsdorf), Léon Gloden (par Mme Nancy 
Arendt épouse Kemp), Jean-Marie Halsdorf, Mme Martine 
Hansen, MM. Max Hengel, Aly Kaes (par M. Marc Lies), 
Marc Lies, Mme Elisabeth Margue (par Mme Octavie 
Modert), M. Georges Mischo, Mme Octavie Modert,  
MM. Laurent Mosar, Gilles Roth, Jean-Paul Schaaf, Marc 
Spautz, Serge Wilmes (par M. Georges Mischo), Claude 
Wiseler (par Mme Martine Hansen) et Michel Wolter ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann (par 
M. André Bauler), MM. Pim Knaff, Claude Lamberty et  
Mme Lydie Polfer (par Mme Barbara Agostino) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser et Fred Keup (par  
M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.

Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

5. 7880 – Projet de loi sur l’organisation 
de l’Armée luxembourgeoise et modi-
fiant :
1° la loi modifiée communale du 13 décembre 
1988 ;
2° la loi modifiée du 27 juillet 1992 relative à la 
participation du Grand-Duché de Luxembourg à 
des opérations pour le maintien de la paix et 
des opérations de prévention, ainsi que de ges-
tion de crise ;
3° la loi modifiée du 9 décembre 2005 détermi-
nant les conditions et modalités de nomination 
de certains fonctionnaires occupant des fonc-
tions dirigeantes dans les administrations et 
services de l’État ;
4° la loi modifiée du 25 mars 2015 fixant le ré-
gime des traitements et les conditions et moda-
lités d’avancement des fonctionnaires de l’État

Mir kommen elo zum Projet de loi 7880 iwwert d’Ar
méisgesetz. D’Riedezäit ass nom Modell 1 festgeluecht. 
An d’Wuert huet elo d’Madamm Rapportrice vun dë-
sem Projet de loi, déi honorabel Madamm Stéphanie 
Empain. Madamm Empain, Dir hutt d’Wuert.
Rapport de la Commission de la Sécurité intérieure et 
de la Défense
Mme Stéphanie Empain (déi gréng), rapportrice | 
Merci, Här President. Dir Dammen an Dir Hären, Här 
Minister, eis Arméi ass e wichtegen Deel vun eiser Ge-
sellschaft.
M. Fernand Kartheiser (ADR) | Très bien!
(Hilarité)
Mme Stéphanie Empain (déi gréng), rapportrice | 
Duerch déi rezent geopolitesch Revirementer, allem vi-
rop de Krich an der Ukrain, ass d’Bewosstsinn an eiser 
Gesellschaft, dass et wichteg ass, eng Arméi ze hunn, 
geklommen an de Stellewäert vun der Arméi an eiser 
Gesellschaft konnt dovunner och profitéieren.
Dat aktuellt Gesetz iwwert d’Organisation militai-
re staamt awer aus dem Joer 1952, quitte dass et 
entre-temps schonn oft ofgeännert ginn ass. Déi 
lescht gréisser Reform huet am Joer 2007 stattfonnt. 
Ma zënterhier huet sech awer esou munches gedoen 
an eis Arméi muss deementspriechend op nei Féiss 
gestallt ginn, fir hire Missiounen am haitege Kontext 
kënne gerecht ze ginn, sief dat op nationalem Plang, 
wou ëmmer méi op d’Arméi zréckgegraff gëtt – rezent 
Beispiller heifir wieren d’Hëllef vun der Arméi bei den 
Iwwerschwemmungen am Oste vum Land oder och 
logistesche Support wärend der Pandemie –, mee 
virun allem um internationale Plang hu sech d’Tâchë 
multiplizéiert. Hei muss eis Arméi, grad wann ee sech 
eis Effectiver ukuckt, en ëmmer méi breede Spektrum 
u Missiounen ofdecken.
Mir mussen eis awer och virun Aen halen, dass zënter 
2014 eisen Effort de défense quasi verduebelt ginn 
ass. Mee um Niveau vum Personal si mer relativ sta-
bel bliwwen.
(M. Mars Di Bartolomeo prend la présidence.)
Mir wëssen awer all: Wa mer den Effort de défense 
eropschrauwen – oder eropschrauwe mussen –, 
dann ass eng Prekonditioun heifir, dass mer beim 
Rekrutement eng Schëpp bäileeën, well soss kritt 
eis Arméi deen Effort capacitaire op laang Siicht net 


